
KIRISH.   Har bir insonning o‟z makoni va vatani bo‟ladi. Shu ma‟noda ona vatan 

iborasi kishilar orasida aziz, muqaddas vatanga sadoqat, tushunchalari bilan bir qatorda 

turadi. Umuman olganda vatan onaga qiyoslanadi. Onaga xiyonat qilib bo‟lmaganidek, 

vatanga ham yurtga sodiq bo‟lish lozim. Vatan tushunchasi tarixdan rivojlanib, shakllanib 

kelmoqda. Vatanparvarlik bu ona zaminni sevish, e‟zozlash, uni asrab-avaylashda o‟z 

ifodasini topadi. Shundan kelib chiqqan holda, boshlang‟ich sinf o‟quvchilariga ham 

vatanparvarlik ruhini singdirish dolzarb masala bo‟lib kelmoqda. Vatani uchun jon fido 

qilgan buyuk ajdodlar, allomalar va shaxslarning ibratli hayot yo‟llarini ularga uqtirib, 

tushuntirib borish maqsadga muvofiq. Shu o‟rinda Abdulla Avloniyning Turkiy Guliston 

yoxud axloq kitobida „‟Har kimning tug‟ilgan joyi uning vatani deyilur‟‟ deyilgan. 

Vatanparvarlik insonning o‟z yurti manfaatlarini himoya qilishi, uning har bir qarich yerini 

ko‟z qorachig‟iday asrashi , zarur b‟lsa vatani uchun jonini ham fido qilishida namoyon 

bo‟ladi. 

   ADABIYOTLAR TAHLILI VA METODOLOGIYA 

Milliy o‟zlikni anglash, vatanni sevish inson taqdirida juda katt rol o‟ynaydi. Zero, 

birinchi prezidentimiz Islom Karimov „‟O‟zbekiston XXI asr bo‟sag‟asida; xavfsizlikka 

tahdid, barqarorlik shartlari va taraqqiyot kafolatlari‟‟ asarida shunday degan edi; tarix 

xotirasi, xalqning, jonajon o‟lkaning xolis va haqqoniy tarixini tiklash milliy o‟zligini 

anglashni milliy iftixorni tiklash va o‟stirish  jarayonida g‟oyat muhim o‟rin tutadi‟‟ deb 

ta‟kidlagan edi. Qadimgi grek faylasufi Suqrot O‟zini anglagan inson, vatanni sevgan inson 

o‟zi uchun nima foydali va nimalarga qodir ekanligini yaxshi tushunadi. U qo‟lidan 

keladigan ish bilan shug‟ullanish asnosida o‟z ehtiyojini qondiradi va saodatga erishadi‟‟ 

deb ta‟kidlab o‟tgan. Bundan kelib chiqadiki, vatanga muhabbat bu vatanparvarlikning asl 

mohiyatidir. Vatanni yurakdan his qilmoq va sevmoq kerak. Buning uchun sog‟lom , aqlli 

va dovyurak bo‟lmoq lozim. Ingliz shoiri J.Bayron; Kimki o‟z yurtini sevmasa , u hech 

nimani seva olmaydi ,-degan edi. Vatanni qalbdan chuqur his qilish uchun ham, xalqning 

vatanparvarlik namunalarini ko‟rsatish uchun ham vatan hur, mustaqil bo‟lishi shart. Vatan 

mehrini, vatan tuyg‟usini uning mo‟tabarligi-yu ulug‟vorligini so‟z bilan ifodalash qiyin. 

Mavlono Fuzuliyning; mening bitta hayotim bor, bordi-yu, mingta hayotga ega bo‟lgan 

taqdirimda ham hammasini vatan uchun sarflagan bo‟lur edim- degan so‟zlari  vatanni his 

qilish zaruratini anglatadi. Shu o‟rinda bir necha yozuvchilar, shoirlar, buyuk allomalarning 

asarlarida ham vatan tuyg‟usi, vatanga bo‟lgan muhabbat talqini asosiy o‟rinda turadi. Shu 

ma‟noda Imom Buxoriy, Termiziy, Samarqandiy kabi buyuk allomalar va bundan tashqari 

islom ta‟limoti rivojiga ham bemisl hissa qo‟shgan Bahouddin Naqshband va Xoja Ahror 

valiydek buyuk zotlarni yodga olish maqsadga muvofiq.Vatanparlik insonning o‟z yurti 

manfaatlarini himoya qilish yo‟lidagi fidoyiligi, uning bir qarich tuprog‟ini ham ko‟z 

qorachig‟iday asrash lozimligi ko‟zda tutiladi. Vatanparvarlik o‟z vatanining mustaqilligini 

asrab-avaylash, uning yo‟lida fidokorona mehnat qilish, vatan posbonligiga tayyor bo‟lish 

kerak bo‟lsa vatani uchun o‟z aziz jonidan kechish nazarda tutiladi. Shu o‟rinda dovyurak 

Shiroqning jasoratini eslab o‟tish joiz bo‟ladi. Bundan massagetlar malikasi To‟maris va 

Alpomish kabi qahramonlar jasorati, shijoati va vatanga bo‟lgan muhabbati vatanparvarlik 

namunasining yorqin misoli bo‟la oladi. Vatanparvarlik bu iymon-e‟tiqodga aylangan 

yuksak ma‟naviyatdir. Shu o‟rinda boshlang‟ich sinf o‟quvchilarini vatanparvarlik ruhida 

tarbiyalashga juda katta e‟tibor berib kelinadi. Chunki bunday tuyg‟ular bolaga yoshligidan 

singdirib borilishi maqsadga muvofiq hisoblanadi. Buning uchun boshlang‟ich sinf 

o‟qituvchisi ham keng ma‟noda bilimli, salohiyatli eng asosiysi esa vatanparvarlik 

tushunchasi haqida chuqur ma‟lumotga ega bo‟lishi kerak. Shundagina ko‟zlangan 

maqsadga erishish mumkin. 

NATIJALAR VA MUHOKAMA 

Bashariyat o‟z taraqqiyotining barcha bosqichlarida tinch-totuvlikka intilib kelgan.Biroq 

har doim ham bu maqsadga erishish oson bo‟lmagan. Agar tarixga nazar tashlasak, 

insonlarning boshi bir necha qirg‟in-barot urushlardan chiqmaganin ko‟rishimiz mumkin. 

Buning natijasida tinchlik, xavfsizlikni ta‟minlash masalasi hanuzgacha insoniyat oldidagi 

eng olamshumul muammo bo‟lib kelayotganidan dalolat beradi. Sohibqiron Amir 

Temurning nabirasi Mirzo Ulug‟bek Movarounnahrga podshohlik qilgan 40 yil mobaynida 

mamlakatda tinchlik, barqarorlik bo‟lgani sababli mamlakatda ilm-fan, madaniyat yuksak 

taraqqiy etgan, rivojlangan.Ko‟hna zaminimiz gullab-yashnagan. Bularning asosiy sababi 

aqlli, ma‟naviyatli odil podshoning borligi va eng asosiysi yurtning tinchligi osoyishtaligida 

namoyon bo‟ladi. Hozirgi kunga kelib vatan haqida yurt tinchligi haqida alyorlar, dostonlar, 

qasidalar bitilmoqda. Shu o‟rinda bolalar ijodida ham bu sezilarli natijalarni ko‟rsatmoqda. 

Xususan, bolalar shoirlari, yozuvchilari ham o‟z asarlarida vatanparvarlikni, vatanni 

sevishni targ‟ib qilib kelishmoqda. Bu esa o‟quvchilarni yanada vatanga muhabbat ruhida 

kamol topishga yordam beradi. Misol uchun Muhammad Yusuf, Akmal Mirzo, Po‟lat 

Mo‟min, Anvar Obidjon kabi mashhur shoirlarimiz ijodida vatanparvarlik mavzusi yetakchi 

o‟rinlarda turadi. Ularning tili sodda, ravon, xalqchil, tushunarli va eng asosiysi yosh-u qari 

bir xilda mutoala qilsa arzirli tilda bolalar tushunadigan usul bilan yozilgan. Bu esa bolalar 

tushunishi uchun asosiy mezon hisoblanadi. Bundan tashqari, boshlang‟ich sinf o‟qituvchisi 

dars mobaynida o‟quvchilarga vatanparvarlik g‟oyasi targ‟ib qilingan har xil hikoyalar, 

rivoyatlar va bundan tashqari hozirgi zamon talabidan kelib chiqqan holda turlicha 

multimedia vositalaridan foydalangan holda dars mashg‟ulotlarini tashkil etsa o‟ylaymanki, 

ko‟zlangan maqsadga va vazifaga erishiladi. 

         XULOSA 

Xullas, insonparvarlik, vatanparvarlik va tinchliksevarlik sharq xalqlari hayotiy tajribasi 

va taraqqiyotida asosiy ma‟naviy mezonlardan bo‟lib kelgan. Bugungi demokratik  va 

huquqiy jamiyatni shakllantirishda ham bu tushunchalar e‟tibordan chetda qolayotgani yo‟q. 

Aksincha bugungi yangi jamiyatning ham asosiy poydevori aynan shu tushunchalar 

zamirida qad rostlamoqda. Bu esa jamiyat a‟zolaridan ma‟naviy yetuklik va yuksak 

onglilikni talab qiladi. Vatanni sevish, ardoqlash har bir zamon va makonda mavjud bo‟lib 

kelgan. Shu ma‟noda, hozirgi yosh avlodni mana shunday ma‟naviy boy, yetuk qilib 

tarbiyalash bizdan, hammamizdan juda katta kuch va mas‟uliyatni talab qiladi. Bu borada 

hammamiz birlashmog‟imiz, bir yoqadan bosh chiqarib harakat qilmog‟imiz darkor. Zero 

bu vatan hammamizniki ekanligini yoddan chiqarmaslik kerak. 

